
“Ikun mimli bl-Ispirtu 
s-Santu sa minn ġuf 
ommu”

San Luqa hekk jirrakkonta 
t-tħabbira tat-twelid ta’ 
Ġwanni l-Battista f ’1:5-
25 - Fi żmien Erodi, sultan 
tal-Lhudija, kien hemm 
qassis jismu Żakkarija, mit-
taqsima ta’ Abija; martu, 
li kien jisimha Eliżabetta, 
kienet minn ulied Aron. 
It-tnejn kienu nies ġusti 
quddiem Alla u jimxu bla 
nuqqas ta’ xejn skont il-
preċetti u l-kmandamenti 
kollha tal-Mulej. Ulied ma 
kellhomx, għax Eliżabetta 
ma setax ikollha, u t-tnejn 
kienu mdaħħlin fiż-żmien.

Mela ġara li Żakkarija kien 
qiegħed jaqdi dmiru ta’ 
qassis quddiem Alla, għax 
kien imissha t-taqsima 
tiegħu, u, skont id-drawwa 
tal-liturġija, intgħażel hu 
bix-xorti biex jidħol ġewwa 
fis-santwarju tal-Mulej ħalli 
jaħraq l-inċens. Waqt ir-rit 
tal-inċens, il-kotra kollha 
tal-poplu kienet qiegħda 
titlob barra.

U deherlu anġlu tal-
Mulej, wieqaf in-naħa 
tal-lemin tal-artal tal-
inċens. Żakkarija, malli 
rah, tħawwad u waqa’ biża’ 
fuqu. Imma l-anġlu qallu: 
“Tibżax, Żakkarija, għax 
it-talba tiegħek instemgħet: 
martek Eliżabetta se tagħtik 

iben, u inti ssemmih 
Ġwanni. Din tkun għalik 
ħaġa li tqanqlek bil-ferħ 
u thennik ħafna, u jkun 
hemm bosta li jifirħu bit-
twelid tat-tifel. Għax hu 
jkun kbir quddiem il-Mulej; 
ma jkun jixrob ebda inbid 
jew xorb qawwi, u jimtela 
bi spirtu qaddis sa minn 
ġuf ommu. Huwa jreġġa’ 
lil ħafna minn ulied Israel 
lejn il-Mulej Alla tagħhom, 
u hu ġej qabel il-Mulej, 
mimli bl-ispirtu u l-qawwa 
ta’ Elija, biex iraġġa’ l-qlub 
tal-missirijiet lejn uliedhom, 
u lil dawk li ma jridux jobdu 
jreġġagħhom għall-għaqal 
tal-ġusti, ħalli jlesti poplu 
mħejji sewwa għall-Mulej.” 
Imma Żakkarija qal lill-
anġlu: “Kif inkun żgur minn 
dan? Għax jiena raġel xiħ, u 
marti mdaħħla fiż-żmien!” 
Wieġeb l-anġlu u qallu: 
“Jiena Gabriel, li qiegħed 
quddiem Alla. Hu bagħatni 
nkellmek u nwassallek 
din il-bxara t-tajba. U 
issa, talli int ma emmintx 
kliemi, li għad iseħħ meta 
jasal il-waqt, ara, int tibqa’ 
mbikkem u ma tkunx tista’ 
titkellem sa dak in-nhar li 
jiġri kulma ħabbartlek.”

Sadattant il-poplu kien 
qiegħed jistenna lil 
Żakkarija, u kulħadd 
stagħġeb bid-dewmien 
tiegħu fis-santwarju. Meta 
mbagħad ħareġ, ma setax 
ikellimhom, u ntebħu li 
kellu xi dehra fis-santwarju. 
Beda jfehemhom bis-sinjali, 
u baqa’ mbikkem. Wara li 
mbagħad għalaqlu ż-żmien 

tas-servizz tiegħu, raġa’ lura 
lejn id-dar.

Xi żmien wara, martu 
Eliżabetta nisslet fil-ġuf, u 
għal ħames xhur sħaħ fittxet 
li tinħeba min-nies, għax 
bdiet tgħid: “Hekk għamel 
miegħi l-Mulej, li għoġbu 
jneħħili minn fuqi l-għajb li 
kelli quddiem in-nies!”

Illum xtaqt illi t-tema tkun 
dak li l-Arkanġlu Gabriel 
qal lil Żakkarija fit-Tempju, 
għadna kif smajniha din 
il-Kelma sabiħa u qawwija 
fl-istess ħin: “U jkun mimli 
bl-Ispirtu Qaddis sa minn 
ġuf ommu.”

Imma qabel ma nitkellmu ftit 
mill-Battista, ippermettuli 

ftit introduzzjoni żgħira fuq 
il-Vanġeli tat-Tfulija. Intom 
tafu li l-Erba’ Evanġelisti 
meta kitbu l-Vanġelu 
tagħhom, l-interess 
prinċipali tagħhom kien illi 
jħabbru l-qofol tal-Bxara 
t-Tajba - il-passjoni, il-mewt 
u l-qawmien ta’ Ġesù. Imma 
ovvjament, meta jgħaddi 
ż-żmien, id-diversi nsara 
bħalna, kienu xi ftit kurjużi 
u bdew jgħidu fejn trabba 
Ġesù, kif daħal fid-dinja? 
Għalhekk żewġ Evanġelisti: 
San Mattew u San Luqa, 
jagħtuna fl-Ewwel Żewġ 
Kapitli tagħhom dak li aħna 
nsejħulu l-Vanġelu tat-
Tfulija ta’ Ġesù. M’hemmx 
ħafna dettalji, la f ’San 
Matttew u lanqas f ’San 

Luqa. Imma biżżejjed biex 
wieħed jifhem xi ftit il-bidu 
bikri, it-tfulija ta’ Sidna Ġesù 
Kristu. Probabbilment tafu 
illi San Mattew kien qrib 
il-familja ta’ San Ġużepp u 
allura qisu bħal donnu jilbes 
in-nuċċali ta’ San Ġużepp, 
mentri San Luqa, hemm 
tradizzjoni ħajja u qawwija 
ħafna fil-Knisja ... San Luqa 
kien qrib ħafna ta’ Marija, 
li probabbilment, disgħa u 
disgħin fil-mija kienet hi 
li għaddietlu l-ftit ħjiel fuq 
it-tfulija ta’ Ġesù u anke 
fuq it-tfulija tal-Battista, 
li mbagħad San Luqa, ta’ 
storiku u Evanġelista għaqli 
li kien, għaġinhom proprju 
u tana l-ewwel żewġ kapitli 
tat-Tfulija fil-Vanġelu tiegħu.

Żewġ familji li nteressanti 
dejjem laqatni li l-familja 
ta’ Ġużeppi u l-familja 
ta’ Marija illi jittrasmettu 
dettalji fuq il-Bxara t-Tajba.  
Hemm ħaġa nteressanti, 
forsi ma tafuhiex... Hemm 
min jgħid, studjużi kbar, 
mhux Ċikku l-poplu jgħidu 
dan... li jista’ jkun li ż-żewġ 
familji mhux dejjem kienu 
jinġiebu ħafna – il-familja ta’ 
Ġużeppi u dik tal-Madonna!

Ma niskandalizzawx ruħna... 
Ġesù ġie f ‘dinja reali, f ’dinja 
ta’ veru, mhux hekk? Ma 
daħalx f ’dinja perfetta... dik 
ma teżistix... dik il-Ġenna 
qegħda. Imma apparti 
dan kollu... San Luqa meta 
jagħġen – inħobbha jien 
din il-kelma – l-Evanġelju 
tat-Tfulija, jibnih fuq żewġ 
binarji: Il-binarju ta’ Ġwanni 
l-Battista u l-binarju ta’ 
Ġesù.

Joħloq qisu konfront, jew kif 
isejħulu l-istudjużi tal-Bibbja 
‘parallel’, bejn it-tħabbira u 
t-twelid ta’ Ġwanni l-Battista 
u fl-istess ħin it-tħabbira 
u t-twelid ta’ Sidna Ġesù 
Kristu. San Luqa kellu skop 
biex qisu bħal donnu joħloq 
paragun biex joħroġ il-ġmiel 
ta’ żewġ persunaġġi, imma 
ovvjament anke biex juri 
s-superjorità ta’ Ġesù l-Iben 
ta’ Alla magħmul bniedem.

Meta wieħed jaqra l-Vanġeli 
tat-Tfulija ta’ Ġesù, jinduna 
li hemm temi illi jmissu lil 
kull persuna, fejn naf jien, 
aħna llum se nitkellmu ftit 
fuq Ġwanni li kien mimli 
bl-Ispirtu s-Santu, l-Ispirtu 

Qaddis sa minn ġuf ommu. 
Interessanti meta naqraw 
il-Vanġelu tat-Tfulija ta’ 
San Luqa, kif il-personaġġi 
kollha b’xi mod huma 
mdawlin mill-Ispirtu 
s-Santu.

Issa jekk inġibu quddiem 
għajnejna t-tħabbira lil 
Marija, per eżempju, 
il-Madonna taċċetta 
l-proposta ta’ Alla minn 
fomm l-Arkanġlu Gabriel u 
nisslet bil-qawwa tal-Ispirtu 
s-Santu. Meta mbagħad 
tmur għand qaribitha 
Eliżabetta u tinfex f ’din 
l-għanja ta’ ferħ, San Luqa 
jgħid: “Imtliet bl-Ispirtu u 
b’ferħ kbir bdiet tgħid: “Ruħi 
tfaħħar il-kobor tal-Mulej 
u l-Ispirtu tiegħi jifraħ 
f ’Alla s-Salvatur tiegħi.” 
Anke l-istess Żakkarija u 
Eliżabetta wara li semmew 
lil Ġwanni b’insistenza 
ta’ Żakkarija – “Ismu 
jkun Ġwanni,” ftit aktar ’l 
isfel, San Luqa jgħid: “U 
Żakkarija mtela bl-Ispirtu 
s-Santu u beda jfaħħar lil 
Alla u jgħid: “Imbierek 
il-Mulej Alla ta’ Israel” u 
Eliżabetta fil-Viżitazzjoni, 
imqanqla mill-Ispirtu, 
lill-Madonna tgħidilha: “U 
minn fejn ġieni dan li Omm 
Sidi tiġi għandi?!” Anke 
l-Vanġelu tal-Gandlora, 
tal-Preżentazzjoni ta’ Ġesù 
fit-Tempju (huwa parti 
mill-Evanġelju tat-Tfulija), 
għandna lil Xmun illi kien 
imnebbaħ mill-Ispirtu. 
L-Ispirtu kien wiegħdu li ma 
kienx se jara l-mewt qabel 
ma jara lill-Messija tal-

Mulej. U l-istess Anna, li bil-
qawwa tal-Ispirtu, ixxandar 
il-Bxara t-Tajba tal-preżenza 
tal-Messija f ’dik it-tarbija 
Ġesù. Tindunaw li San 
Luqa diġà fil-Vanġelu tat-
Tfulija, jinsisti ħafna ħafna 
fuq il-preżenza u l-ħidma 
tal-Ispirtu Qaddis ta’ Alla 
illi qanqal lill-personaġġi 
kollha li jissemmew proprju 
f ’dan il-Vanġelu tat-Tfulija? 
Hemm elementi oħra li fih 
wieħed isib biss l-element 
tal-ferħ meta naqraw 
l-Evanġelju tat-Tfulija 
minn San Luqa u għalhekk 
nindunaw li kull ġrajja hija 
mqiegħda f ’kuntest ta’ ferħ, 
ferħ fit-tħabbira u wisq 
u wisq aktar fit-twelid ta’ 
Ġesù!

It-tieni interessanti, għax 
aħna nafu li l-Ispirtu s-Santu 
mhux dwejjaq iġib u lanqas 
biża’, u lanqas toqol, imma 
wieħed mis-sinjali sbieħ tal-
preżenza tal-Ispirtu s-Santu 
fin-nisrani, hu propju l-hena 
tal-qalb u l-ferħ.

Ħa mmorru ftit f ’dan il-
kuntest...Irridkom tifhmu 
dak li kiteb San Luqa fuq 
San Ġwann il-Battista. 
Illum qrajna l-Vanġelu tat-
tħabbira, u interessanti li 
proprju l-Vanġelu tat-Tfulija, 
wara introduzzjoni ċkejkna, 
jibda bit-tħabbira tat-twelid 
ta’ Ġwanni l-Battista – dak 
illi skont Luqa kellu jkun 
il-Prekursur tal-Mulej, dak 
li kellu jħejji t-triq tal-
Mulej. Din il-ġrajja sseħħ 
fit-Tempju ta’ Ġerusalem. 
Intom forsi tafu kemm 
it-Tempju kien għall-qalb 

il-Lhud, mhux biss ta’ żmien 
Ġesù, imma matul is-sekli, 
almenu sas-Sena 70 WK, 
meta r-Rumani qerduh 
darba għal dejjem fl-ewwel 
rewwixta tal-Lhud kontra 
l-Imperu Ruman. Dak hu 
proprju t-tempju, f ’azzjoni 
liturġika, jiġifieri f ’azzjoni ta’ 
qima lil Alla. Żakkarija kien 
imiss lilu, tellgħuh bix-xorti, 
kien mill-Klassi tal-Qassisin. 
Kien hemm 24 Klassi ta’ 
Qassisin u Leviti illi kienu 
jitilgħu skont meta jmisshom 
biex jagħtu s-servizz fit-
tempju. Meta mbagħad 
ma kienx imisshom is-
servizz, kienu jmorru 
lura fi djarhom. Għalhekk 
Żakkarija seta’ jmur lura 
Għajn Karem flimkien ma’ 
martu Eliżabetta li kienet 
minn familja tas-Saċerdoti.

Propju xħin kien imiss 
lilu biex jagħmel ir-Rit 

tal-Inċensazzjoni kmieni 
filgħaxija fit-tempju 
ta’ Ġerusalem, tasallu 
l-proposta ta’ Alla, tasallu 
anzi l-Bxara t-Tajba, it-talba 
tiegħu u ta’ martu, ix-
xenqa għal ulied. San Luqa 
jikkummenta li minkejja li 
kienu nies ġusti u twajba 
u jobdu l-Kmandamenti 
u l-Preċetti kollha tal-Liġi 
ta’ Mosè, sfortunatament 
ma setax ikollhom tfal. Hi 
ma setgħax ikollha tfal, 
u ż-żmien kien għadda, 
armajn it-tnejn anzjani. Xi 
kultant isaqsuni: “Imma 
xi kemm kellha żmien 
Eliżabetta?” Ħa ngħidilkom 
kemm kellha żmien bejn 
wieħed u ieħor, mhux biex 
noffendi ’l xi ħadd, kienet 
xwejħa anzjana. Issa skont 
kif kienu jgħoddu ż-żmien fi 
żmien Ġesù, probabbilment 
kienet fil-bidu tal-

ħamsinijiet tagħha. Jiġifieri, 
hi kienet mhux biss sterili, 
ovvjament kienet anke 
anzjana, jiġifieri kien għadda 
ż-żmien tat-tama li forsi 
twelled tarbija. Imma hekk 
hu: Gabriel iħabbar it-twelid 
ta’ Ġwanni l-Battista. Kellu 
jkun il-Prekursur tal-Mulej, 
kellu jimtela bl-Ispirtu 
Tiegħu, kellu jkun raġel 
qaddis, fil-fatt hemm dak id-
dettal ċkejken, li ma jixrobx 
inbid jew xorb qawwi. Dak 
kien hemm grupp ta’ rġiel 
li kienu jagħmlu l-wegħda 
tan-Nazzarej – hekk kienu 
jgħidulha – kienu jastjenu 
milli jixorbu l-alkoħol, 
l-inbid jew xi xorb qawwi 
b’sinjal mhux ta’ penitenza, 
imma b’sinjal ta’ qdusija... 
bħal Sansun fi żmienu. 
Fi kliem ieħor kellu jkun 
‘tifel speċjali.’ Kellu jkollu 
missjoni kbira. Ix-xenqa 

tal-poplu li jkollu l-Messija 
f ’nofsu kienet ser isseħħ!

Gabriel, li ħabbar lil 
Żakkarija illi dan kellu 
jseħħ b’mod tal-għaġeb, il-
għaliex hu u Eliżabetta kellu 
jkollhom dan it-tifel, proprju 
kontra kull tama, kontra 
kull speranza. Interessanti 
dan, juri li kollox kellu jiġri 
minn Alla, kien don ta’ Alla. 
Alla dejjem jaħdem fejn 
qalb il-bniedem, l-affarijiet 
huma impossibbli u dan Alla 
jagħmlu mhux biss biex juri 
l-qawwa tiegħu, imma biex 

ifakkarna illi s-salvazzjoni 
ġejja minnU u mhux sforz 
il-merti tal-bnedmin. 
Żakkarija u Eliżabetta setgħu 
kienu nies twajba, nistgħu 
allura nirraġunaw... imma 
d-don ta’ Ġwanni ma kienx 
mertu tagħhom, imma kellu 
jkun don ta’ Alla, don ta’ Alla 
l-Imbierek. U aħna smajna 
propju x’kellu jkun dan 
it-tifel: “Ikun kbir quddiem 
il-Mulej, jimtela bl-Ispirtu 
Qaddis sa minn ġuf ommu 
u jreġġa’ lil ħafna mill-ulied 
t’Israel lejn il-Mulej Alla 

tagħhom u ġej qabel il-Mulej 
mimli bl-Ispirtu u l-qawwa 
t’Elija. Xogħlu kellu jkun fi 
kliem Gabriel, “li jlesti Poplu 
mħejji sewwa għall-Mulej!”

Sfortunatament, aħna nafu 
li Żakkarija jiddubita xi ftit, 
“Kif jista’ jkun dan? Jien 
raġel xiħ u marti mdaħħla 
fiż-żmien!” Meta noħolqu 
paragun mat-tweġiba ta’ 
Marija, l-istudjużi jgħidu li 
donnu f ’Żakkarija hemm 
xamma ta’ dubju kif fil-fatt 
l-Arkanġlu Gabriel jeħodlu 
l-kliem. Mentri fit-tweġiba 
ta’ Marija: “Kif ikun dan jekk 
jien ma ngħarafx raġel?”, 
mhux dubju hemm, imma 
għatx biex tifhem aktar 
kif dak li kellha taċċetta 
kellu fil-fatt isir. Żakkarija, 
sfortunatament, anke kien 
bniedem tat-tempju, anke 
bniedem li l-Iskrittura 
kien jafha u mhux l-ewwel 
darba fl-Iskrittura tal-Antik 
Testment, Alla jidħol b’mod 
straordinarju fil-ħajja ta’ 
koppja li ma jistax ikollhom 
tfal. Insibu per eżempju lil 
Anna, illi titlob għad-don 
tal-ulied u Alla jagħtiha 
d-don ta’ Samwel. Imma 
mhux biss... kemm stejjer 
fl-Iskrittura ta’ koppji 
sterili li jidħol f ’ħajjithom 
Alla b’mod straordinarju 
u hekk ikollhom il-grazzja 
tal-ulied. Jiġifieri Żakkarija 
kellu eżempju fl-Iskrittura 
u xorta ddubita, u nafu 
illi sakemm jitwieled il-
Battista u sakemm jaslu 
biex jagħtuh l-isem fir-Rit 
taċ-Ċirkonċiżjoni, tmint 
ijiem wara t-twelid tiegħu, 

baqa’ mbikkem. Imbagħad, 
mela meta jara u jemmen fil-
Kelma tal-Arkanġlu u jinsisti 
li t-tifel ikun jismu ‘Ġwanni’ 
– jiġifieri Alla se juri ħniena 
mal-Poplu Tiegħu – li kif 
diġa’ għidna, bil-qawwa 
tal-Ispirtu s-Santu, ferħ kbir 
beda jfur mill-qalb tiegħu 
u jibda jgħanni l-Innu 
tal-Benedictus: “Imbierek il-
Mulej Alla ta’ Israel għaliex 
ġie jżur lill-poplu tiegħu....
(ara Lq 1:68-79).

Ikun mimli bl-Ispirtu 
Qaddis sa minn ġuf ommu! 
Kemm hi sabiħa! U minn 
dan nafu li fil-Vanġelu tat-
Tfulija ta’ San Luqa, dan 
jidher ċar fir-rakkont tal-
Viżitazzjoni.

Erġgħu ġibu quddiem 
għajnejkom il-laqgħa 
kollha ferħ bejn Marija u 
Eliżabetta... Intom tafu li 
l-Arkanġlu Gabriel meta 
jħabbar it-tnissil bil-qawwa 
tal-Ispirtu s-Santu ta’ Ġesù, 
fl-aħħar qisu bħal jagħti 
prova: “Anke qaribtek 
Eliżabetta, dik li kienu 
jgħidu li ma jistax ikollha 
tfal, qegħda fis-sitt xahar tat-
tqala tagħha għax għal Alla 
xejn mhu impossibbli.”

Aħna nafu illi San Luqa, 
almenu hekk jirrakkonta, 
“Ftit wara Marija marret 
tħaffef lejn l-għoljiet tal-
Lhudija” (ara Lq 1:39-56). 
Marija ħasset il-bżonn 
li taqsam ma’ xi ħadd li 
seta’ jifhimha dak li ġralha 
f ’Nazareth. U min seta’ 
jifhimha aktar, jekk mhux 
qaribitha Eliżabetta, li Alla 

wkoll b’xi mod jidħol b’mod 
straordinarju fl-istorja 
tagħha u ta’ Żakkarija 
bit-tnissil ta’ Ġwanni 
l-Battista? Hekku proprju 
f ’dak il-mument tal-laqgħa 
tagħhom għajtet Eliżabetta! 
Ġibu quddiem għajnejkom 
il-Vanġelu: “Għax ara malli 
smajt f ’widnejja leħen it-
tislima tiegħek, it-tarbija 
qabżet fil-ġuf. Hienja dik....”, 
toħroġ dik il-kelma sabiħa 
minn fomm Eliżabetta... 
tafuh bl-amment kważi 
kważi, daqs kemm ilna 
nisimgħu dan il-Vanġelu, 
hux hekk? “Hienja dik li 
emmnet kull ma ntqalilha 
min-naħa tal-Mulej!” 
Imbagħad bħal ma nafu u 
diġa’ għidt, bil-qawwa tal-
Ispirtu f ’dak l-ambjent ta’ 
ferħ, Marija tisplodi b’dak 
l-Innu ta’ Radd-il Ħajr, tal-
Magnificat.

“It-tarbija qabżet fi ħdani.” 
Ħafna minnkom ommijiet. 
Dawn l-ommijiet... min 
jaf x’ferħ ħassejtu meta 
ġarrejtu lil uliedkom għal 
disa’ xhur f ’ġufkom u malli 
bdejtu tħossu lit-tarbija 
tiċċaqlaq f ’ġufkom? Intom 
l-ommijiet tistgħu tgħiduha 
din, li kellkom il-grazzja tal-
maternità... sabiħa immens! 
Kemm ferħ tqanqal ċaqlieqa 
ta’ tarbija fil-ġuf! Min jaf 
x’ferħ tista’ tqanqal ċaqlieqa 
ta’ tarbija fil-ġuf!

Darba kelli esperjenza... 

Bagħtuni l-isptar, esperjenza 
sabiħa, imma l-kuntest ma 
kienx sabiħ. Tfajla ħarġet 
tqila minn persuna li kien 

sfortunatament ibati bil-
vizzju tad-droga u proprju 
ftit qabel ma welldet, neħħa 
ħajtu b’idejh. Tistgħu 
timmaġinaw din il-povra 
tfajla li waslet biex kważi 
twelled, imma ovvjament 
din l-esperjenza hija tal-biki 
u għal xi raġuni sejħuli għax 
kien hemm ħafna taħwid. 
Qaluli: “Ejja itlob fuqha 
l-isptar.” Niftakar, ommha 
qaltli: “Father qiegħed 
idejk fuq it-tarbija ġo ġuf 
ommha.” U hekk għamilt 
jien. Għamilt l-istola u 
poġġejt idejja. Imma dik 
it-tarbija waqt li tlabt, kieku 
tafu kemm qabżet!  Bdejt 
inħossha taqbeż u tant 
imlietni b’ferħ, għax huma 
kienu ħasbu li t-tarbija 
mietet bix-xokk. (It-tarbija 
twieldet jumejn wara. 
It-tobba qaluli li se jmut 
u għammidtu bit-tajjara. 
Għall-grazzja ta’ Alla din 
it-tarbija huwa ġuvni ta’ 15-il 
sena.

Eliżabetta ħasset lil Ġwanni 
jiċċaqlaq f ’ġufha. Hawn hi 
l-Kelma li Żakkarija sema’ 
minn fomm l-Arkanġlu 
Gabriel: “Ikun mimli bl-
Ispirtu Qaddis sa minn ġuf 
ommu.” Jiġifieri, San Luqa 
qed jgħidilna indirettament 
illi fil-mument tal-laqgħa 
taż-żewġ ommijiet, 
Eliżabetta li kellha sitt xhur 
u ftit, tqala (nimmaġinaw), 
Marija li kienet għadha fil-
bidu tat-tqala, (kieku llum 
jgħidu b’mod dispreġġjattiv 
‘ftit ċelloli’), bil-qawwa 
tal-Ispirtu s-Santu, hawn 
hu l-Ispirtu profetiku illi 

diġà kellu sitt xhur Ġwanni 
fil-ġuf, jifraħ bil-preżenza ta’ 
dak li mbagħad ’il quddiem 
fil-missjoni pubblika tiegħu, 
tletin sena wara, kellu 
jipprietkaH u jindikaH 
bħala l-Ħaruf ta’ Alla, dak li 
jneħħi d-dnubiet tad-dinja. 
U din il-grazzja ġġegħelni 
nirrifletti: Kemm hu veru 
mela dak li qal l-Anġlu, illi 
Ġwanni sa minn ġuf ommu 
kellu jkun mimli bl-Ispirtu 
Qaddis!

Bil-qawwa tal-Ispirtu jagħti 
l-kelma lil ommu, illi kif 
jgħid Papa Franġisku, u 
mhux hu biss... Eliżabetta 
mbagħad tlissen l-ewwel 
Beatitudni tal-Vanġelu: 
“Hienja dik li emmnet dak 
li ntqalilha min-naħa tal-
Mulej!” Kemm hi sabiħa! 
Mhux biss issejjaħ lil Marija: 
‘Omm il-Mulej tiegħi,’ imma 

toħroġ dik il-Beatitudni: 
‘Hienja dik li emmnet dak 
kollu li ntqal min-naħa tal-
Mulej.’

Allura din iġġegħelni 
nirrifletti u ngħid: ‘Kemm 
hu importanti għal Alla, 
kemm hija mportanti għal 
Alla t-tarbija fil-ġuf, sa mill-
mument tat-tnissil tagħha?! 
Diġa’ Ġeremija, fl-Antik 
Testment tkellem dwarha, li 
mbagħad japplikaha għalih 
San Pawl Missierna fejn qal: 
‘Il-Mulej għażilni sa minn 
ġuf ommi.’ Hekk insibuha 
fl-Ittra lill-Galatin 1:15.

Mela Alla hekk iħares lejn 
il-bniedem, anke ħa nużaw 
l-istess kelma dispreġġjattiva: 
Anke meta jkun ‘ftit ċelloli’, 
għal Alla hemm diġà 
persuna sħiħa. Iħares fil-ġuf, 
is-santwarju tal-ħajja tal-
mara, tal-ommijiet kollha 

u f ’dawk il-‘ftit ċelloli’ jara 
persuna, persuna li għandha 
missjoni u bħal per eżempju, 
bħal San Ġwann il-Battista, 
persuna mimlija bl-Ispirtu 
Qaddis sa minn, appuntu, sa 
minn ġuf ommu.

X’applikazzjoni jista’ jkollha 
din f ’dinja fejn il-pajjiżi 
kollha, neħħi tnejn jew tlieta, 
li aċċettaw il-liġi tal-abort...? 
Fejn ma niddefendux lill-
persuna umana sa mill-bidu 
tat-tnissil tagħha...? Issa 
oqogħdu attenti hawnhekk... 
m’aħna niġġudikaw lil ħadd 
u lanqas lil min għaddej 
mill-esperjenza tal-abort. 
Imma fid-dawl ta’ Ġwanni 
l-Battista, mimli bl-Ispirtu 
s-Santu sa minn ġuf ommu, 
ma nistax jien, aħna ma 
nistgħux, ma nistagħġbux 
bil-bluha tal-bniedem ta’ 
llum. Min ma jagħrafx lill-

bniedem persuna, anke jekk 
għadu fil-formazzjoni fiżika, 
formazzjoni sħiħa tiegħu, fil-
ġuf qaddis t’ommu, hija kiefra 
meta wieħed jiftakar, sakemm 
temmen jew ma temminx f ’Alla, 
meta tiftakar li l-bniedem mhux 
kapaċi jiddefendi lil sieħbu li 
għadu fil-bidu, fl-ewwel stadji, 
fl-ewwel mumenti tat-tnissil u 
tal-formazzjoni umana tiegħu. 
Ħaġa twaħħxek! U għalhekk 
il-Kelma ta’ Alla tagħmlilna 
kuraġġ, mhux biss biex ngħożżu 
l-ħajja umana, imma biex 
niftakru li Alla, għal Alla hemm 
bniedem sħiħ fil-ġuf tal-omm 
li diġà għandu missjoni, hemm 
bniedem li bħal Ġwanni 
l-Battista huwa ġa mimli bl-
Ispirtu Qaddis sa minn ġuf 
ommu.

Veru, illum tagħmel diskors 
hekk jgħidulek: “Kemm għadek 
lura!” Fejn huma d-drittijiet 
ċivili? Jitħassruna li għandna 
għeruqna, jgħidulna ‘fil-
Medju Evu.’ Aħna nippruvaw 
inniżżlu l-għeruq tagħna 
fil-Kelma u aħna li nħobbu 
lil Ġwanni l-Battista, ma 
nistgħux ma nagħmlux din 
il-konsiderazzjoni. L-Ispirtu 
s-Santu ma jaħdimx biss 
f ’Ġwanni f ’ġuf ommu, kif 
sejrin naraw fil-mumenti li 
sejrin niltaqgħu biex nisimgħu 
l-Kelma, imlaqqma fil-Kelma 
fuq Ġwanni l-Battista, kull 
ħidma tal-Battista mlaqqma’ 
mbagħad fl-Ispirtu s-Santu. Il-
fatt meta San Luqa jagħlaq il-ftit 
dettalji li jagħtina fuq Ġwanni 
l-Battista jgħid: “It-tifel kiber 
u ssaħħaħ f ’ruħu.” Hawnhekk 
nistgħu nifhmu l-ftuħ għall-
Ispirtu Qaddis ta’ Alla li kien 

qed iħejjilu għall-missjoni hekk 
kbira: “It-tifel kiber u ssaħħaħ 
f ’ruħu u baqa’ jgħix fid-deżert sa 
dakinhar li ħareġ u kien Iżraeli.” 
Vers sabiħ immens... Għandna 
dan Ġwanni li jgħix fid-deżert 
fil-moħbi tal-bniedem, illi fil-
Ispirtu u s-solitudni għandu 
qalbu, widnejh, l-eżistenza 
kollha tiegħu miftuħa kollha 
għal Alla. Fid-dawl tal-Kelma ta’ 
Gabriel: “Ikun mimli bl-Ispirtu 
s-Santu sa minn ġuf ommu,” 
nistgħu tabilħaqq nemmnu li 
s-snin ta’ Ġwanni fid-deżert, 
kienu snin illi fih kien miftuħ 
għat-tnebbih tal-Ispirtu s-Santu, 
iħejjih għall-missjoni l-kbira. 

“Ikun mimli bl-Ispirtu s-Santu 
Qaddis sa minn ġuf ommu.” 
Mhux ta’ b’xejn li Żakkarija jista’ 
jgħanni fil-Benedictus: “U int 
tissejjaħ Profeta (Profeta huwa 
dak li mimli bl-Ispirtu) ta’ Alla 
l-Għoli, għax tmur qabel il-
Mulej biex tħejjilu triqatu.”

